
Đenan Galešić
   

„ULOGA ČASOPISA HERCEGOVINA U RAZVOJU 
HISTORIJSKE NAUKE“

Sažetak: Časopis za kulturno i historijsko naslijeđe “Hercegovina” 
od 1981. godine, kada izlazi njegov prvi broj, predstavlja za regiju 
Hercegovinu i grad Mostar respektabilan i najrelevantniji časopis 
za kulturno- historijsko nasljeđe. Časopis je preživio određene 
turbulencije i prekide u izlaženju, ali je 2018. godine ponovo pokrenut, 
čime je na konkretan način otklonjen nedostatak postojanja jedne 
ovakve publikacije na prostoru Mostara i Hercegovine. Reaktiviranje 
časopisa “Hercegovina” ima i jednu dodatnu dimenziju u Mostaru 
i Hercegovini, koja se ogleda u optimizmu, entuzijazmu i novoj nadi 
da će naučna historijska djelatnost, proučavanje naše bogate prošlosti 
krenuti uzlaznom i afirmacijskom putanjom. 
Ključne riječi: Časopis za kulturno i historijsko naslijeđe “Hercegovina”, 
rasprave, studije, članci, prilozi, sjećanja, izvori, osvrti, prikazi, historija, 
Mostar, Hercegovina, Bosna i Hercegovina.

1. 	 Stanje prije pokretanja časopisa Hercegovina i razlozi 
njegovog pokretanja.

Po završetku II svjetskog rata ukazale su se i otvorile nove perspektive 
na polju kulturnog i historijskog rada u Bosni i Hercegovini, pa su se u cilju 
obavljanja značajnih istraživanja, prikupljanja bogatog fonda raznovrsne 
kulturno-historijske građe, štićenja, saniranja i prezentovanja javnosti 
mnogobrojnih spomenika kulture u Hercegovini, zatim prikupljanja i 

sistematiziranja opsežne stručne i naučne dokumentacije, u Mostaru osnovale 
tri kulturne institucije. Muzej Hercegovine osniva se 1950. godine, Arhiv 
Hercegovine 1954. godine i Regionalni zavod za zaštitu spomenika kulture i 
prirode 1954. godine. Neprocjenjiv je doprinos zaposlenika ovih ustanova na 
gore navedenim zadacima, ali i šire. 

Naime, stručni i rukovodeći kadar ovih ustanova, ocijenili su 
svojevremeno da postoji potreba, ali i da su stvoreni adekvatni uslovi da se u 
Mostaru i Hercegovini pokrene jedna stručna publikacija koja će na kvalitetan 
način tretirati i baviti se objavljivanjem  rezultata iz domena naučnih istraživanja 
kulturne i historijske baštine Hercegovine. Isto tako, nesistematsko bavljenje 
ovom problematikom, kao i nedovoljno istraženo polje historijskih tema i 
problematike, nije bilo u skladu sa tadašnjim nastojanjima da se unaprijedi 
i intenzivira razvoj naučne misli i što objektivnijeg vrijednovanja kulturne i 
historijske baštine Hercegovine.

U tom cilju i kontekstu je u Mostaru 1981. godine pokrenut časopis 
za kulturno i istorijsko nasljeđe „Hercegovina“, koji izlazi jednom godišnje. 
Koncipiran je kao zajednički časopis Muzeja Hercegovine, Arhiva Hercegovine 
i Regionalnog zavoda za zaštitu spomenika kulture i prirode. Planirano je i 
osmišljeno da periodični časopis „Hercegovina“ publikuje naučne i stručne 
priloge sa područja historije, arheologije, etnologije, historije umjetnosti, 
historije književnosti, arhivistike, muzeologije i zaštite spomenika kulture i 
prirode, primarno sa područja Hercegovine. 

Takođe, planirano je da se u časopisu „Hercegovina“ objavljuju i oni 
radovi koji daju i najmanji doprinos osvjetljavanju ove stručne i naučne 
problematike, naročito kada je u pitanju bogato historijsko naslijeđe regije 
Hercegovina.

Najveći doprinos pokretanju časopisa „Hercegovina“ dali su, kako smo 
naveli, radni ljudi pomenute tri ustanove, a svojim su angažmanom razvoju 
„Hercegovine“ doprinijeli i drugi brojni eminentni stručnjaci i naučni radnici 
iz drugih ustanova i centara, posebno historičari. 

Treba istaći prvog urednika „Hercegovine“ i članove redakcije, čiji je 
rad, inicijativa i doprinos pokretanju časopisa bio od ključne važnosti. To su 
mr. Anđelko Zelenika (odgovorni urednik), te redakcioni odbor: mr. Tomislav 
Anđelić (urednik), Branko Dželetović, Veljko Galić, dr. Ahmed Hadžirović, 
mr. Velimir Laznibat, dr. Božo Madžar, dr. Vlajko Palavestra, Boro Pištalo, dr. 
Ahmed Popo, mr. Marijan Sivrić, dr. Smail Tihić, Šaban Zahirović (urednik), 
te mr. Anđelko Zelenika (urednik). 

Prva četiri broja „Hercegovine“ (1981, 1982, 1983. i 1984. godine) 
uspješno izlaze pod stručnim vodstvom navedenih kulturnih pregalaca. 
Godine 1985. časopis nije izašao, dok se u petom broju „Hercegovine“ (za 
1986. godinu) kolegiju redakcije pridružuju: dr. Drago Borovčanin, dr. 
Sulejman Grozdanić, mr. Amir Pašić i dr. Marko Šunjić, dok iz redakcionog 
odbora izlaze Veljko Galić, Boro Pištalo i dr. Ahmed Popo. Redakcioni odbor 
u ovom sastavu djeluje sve do 1990. godine, kada izlazi i prvi dvobroj časopisa 
„Hercegovina“ (7-8), te kada se prekida njegov rad i izdavanje časopisa usljed 
predstojećih ratnih dejstava u BiH. 

2) 	 Ponovno pokretanje časopisa Hercegovina (II period, 
1997 – 2003. g.)   

Ponovno pokretanje časopisa „Hercegovina“ uslijedilo je 1997. godine, a 
izdavač časopisa bio je Arhiv Hercegovine Mostar. Naučnoj afirmaciji časopisa 
nakon ratnih dejstava u prvom redu veliki doprinos su dali, odgovorni urednik 
mr. Šaban Zahirović, zatim urednici Alija Pirić, Muhamed Šator i Šaban Zahirović, 
te članovi redakcije: dr. Iljas Hadžibegović, dr. Fehim Nametak, mr. Alija Pirić, 
Muhamed Šator, dr. Ibrahim Tepić, mr. Šaban Zahirović, Mili Branković. 

U sljedećem broju časopisa (br. 10), kao izdavači su Arhiv Hercegovine 
Mostar i Muzej Hercegovine Mostar. Kao odgovorni urednik se javlja mr. 
Šaban Zahirović, dok uređivački kolegij tada čine dr. Iljas Hadžibegović, dr. 
Elbisa Ustamujić i mr. Šaban Zahirović. Kolegij redakcije časopisa te godine 
čine: dr. Dženana Buturović, mr. Edin Čelebić, dr. Elbisa Ustamujić, mr. Esad 
Vesković, mr. Šaban Zahirović i Zlatko Zvonić.  

Godine 2000. izlazi dvobroj časopisa (br. 11-12), kao i 2001. godine (br. 
13-14), zatim i 2003. godine izlazi dvobroj (br. 15-16), pod istim uredništvom 
i uređivačkim kolegijem. Godine 2003. časopis „Hercegovina“ ponovo prestaje 
sa izlaskom.  

3. 	 Ponovno pokretanje časopisa Hercegovina (III 
period, od 2018. godine)

Duboko uvjereni u vrijednost i važnost časopisa Hercegovina, 2018. 
godine odgovorni ljudi iz Arhiva Hercegovine, Muzeja Hercegovine i ovaj 
put Fakulteta humanističkih nauka Univerziteta „Džemal Bijedić“ u Mostaru, 

obnavljaju rad časopisa sa odlučnom namjerom da se uspostavi kontinuitet 
ove aktivnosti. Kolegij redakcije je zadržao koncepciju časopisa kao i u svim 
ranijim brojevima i periodima izlaska. U prvom broju ovog perioda, broju 
(17) časopisa Hercegovina, kao glavni i odgovorni urednik je Edim Šator, 
dok redakciju čine: Omer Aksoy, Dijana Hadžizukić, Adnan Kadrić, Husnija 
Kamberović, Mirsad Kunić, Almir Marić, Šerbo Rastoder, Nadija Rebronja i 
Šaban Zahirović. U sljedećem broju (18), glavni i odgovorni urednik i redakcija 
su identične, sa jednom izmjenom, umjesto Husnije Kamberovića kolegiju 
uredništva pridružio se Adnan Busuladžić.   

Kroz sve periode izlaska časopisa primjetno je da su četiri broja 
štampana ćirilicom, a deset latinicom. Sjedište časopisa je u Mostaru i časopis 
je od izlaska prvog broja besplatan. Časopis je u prva četiri broja finansiran 
od strane SIZ kulture Opštine Mostar i od SIZ nauke BiH. U petom broju 
časopisa kao finansijer javlja se SIZ kulture Opštine Mostar i SIZ za kulturno 
– istorijsko i prirodno naslijeđe BiH. Ovi finansijeri ostaju do kraja prvog 
perioda izlaženja časopisa „Hercegovina“ 1990. godine. 

U broju devet časopisa koji izlazi 1997. godine i čime počinje drugi 
period izlaženja „Hercegovine“, kao finansijeri javljaju se: „Soroš“ fondacija 
– Otvoreno društvo, Federalno ministarstvo obrazovanja, nauke, kulture i 
sporta i Predsjedništvo Općine Mostar.  Sljedeće, 1998. godine, izdavanje broja 
deset časopisa „Hercegovina“ finansiraju: Federalno ministarstvo obrazovanja, 
nauke, kulture i sporta, Općina Stari Grad Mostar, Hidroelektrane na 
Neretvi Jablanica, Fabrika duhana Mostar, Direkcija PTT saobraćaja Mostar, 
Elektrodistribucija Mostar i Mehanizacija Mostar d.d. Za dvobroj časopisa 
(11-12) koji je izašao 2000. godine nemamo podataka o finansijerima, dok se 
u dvobroju iz 2001. godine (13-14), pojavljaju kao finansijeri: Gradska Uprava 
Mostar, Općina Stari Grad Mostar i Fabrika duhana Mostar. Za dvobroj 
časopisa iz 2003. godine (15-16) također nemamo podataka o finansijerima. 

U brojevima 17. i 18. časopisa, koji izlaze 2018. i 2019. godine, a  što 
predstavlja treći period izlaženja „Hercegovine“, kao finansijeri su Federalno 
ministarstvo obrazovanja i nauke (FMON) i Fondacija za izdavaštvo.

U prvom periodu izlaženja časopisa „Hercegovina (1981 – 1990.) izašlo 
je osam brojeva, s tim da su brojevi 7 i 8 izašli kao dvobroj. U drugom periodu 
izlaženja časopisa (1997 – 2003.), izašlo je osam brojeva, s tim da su brojevi 11 
i 12, 13 i 14, te 15 i 16, izlazili kao dvobroj. U trećem periodu izlaženja časopisa 
„Hercegovina“ izašla su dva broja, 17 i 18.        

4. 	 Koncepcija i struktura časopisa Hercegovina. 
Koncepcija i struktura časopisa “Hercegovina” kroz sve periode izlaska 

nije se mijenjala suštinski, osim neznatno u rasporedu rubrika ili njihovim 
nazivima. Naime, časopis se bavio sabiranjem i objavljivanjem tekstova čiji su 
predmet rada historijske teme vezane prvenstveno za Hercegovinu, Bosnu i 
Hercegovinu u cjelini, ili su se na bilo koji način doticale historijskog aspekta 
i djelatnosti. 

U ovom smislu može se pratiti unutrašnja struktura časopisa, koja je u 
prvom periodu izlaska časopisa (1981 - 1990.) stalna i nepromjenjiva, a čine je 
rubrike: Rasprave, studije i članci; Sjećanja i izvori; Osvrti i prikazi. Kada je u 
pitanju prvi period izlaska časopisa, samo u prvom broju pojavljuje se rubrika: 
Iz rada institucija. 

U drugom periodu izlaska časopisa (1997 - 2003.) unutrašnja struktura je 
promijenjena i zasebna je za svaki broj. Tako su u broju devet prisutne rubrike: 
Historija; Kulturna historija; Književna historija - jezik; Novija historija; In 
memorian posvećen Mr. Esadu Arnautoviću koji je sačinila Redakcija časopisa 
Hercegovina. 

U broju deset to su rubrike: Iz prošlosti Mostara i Hercegovine; 
Književnost i jezik; Novija historija; Prikazi i osvrti; Zaštita kulturno 
historijske baštine. U dvobroju 11-12, to su rubrike: Iz prošlosti Mostara i 
Hercegovine; Zaštita kulturno-historijske baštine; Književni jezik; Prikazi i 
osvrti; Bibliografija; Iskustva drugih. Dvobroj 13-14 sadrži rubrike: Historija; 
Jezik i književnost; Zaštita kulturno-historijske baštine; Prikazi i osvrti; 
Iskustva drugih; Inventari. U dvobroju 15-16 prisutne su rubrike: Historija; 
Jezik i književnost; Književna tradicija; Zaštita kulturno-historijske baštine; 
Prevodi i bibliografija; Prikazi i osvrti; Izvori i inventari. 

U trećem periodu izlaska (od 2018. godine), broj 17. čine nešto 
promijenjene rubrike: Historija; Kulturna baština; Zapisi; Prikazi i osvrti; In 
memorian, dok broj 18. Ima rubrike: Historija, Kulturna baština, Književnost, 
Jezik, Autobiografija, Prikazi, In memoriam, Podaci o autorima.     

5. 	 Tekstovi historijskog karaktera (Rasprave, studije, 
članci, i dr. - po epohama)

Sagledavajući cjelokupni opus objavljenih tekstova historijskog karaktera 
u časopisu “Hercegovina”, treba napomenuti da se oskudijeva sa tekstovima koji 
obrađuju prethistorijsku i antičku epohu u BiH, zatim epohu I svjetskog rata, 

kao i epohu Kraljevine SHS (kasnije Kraljevine Jugoslavije). Nešto zastupljeniji 
su tekstovi koji se odnose na srednjovjekovnu i socijalističku epohu, dok su 
najzastupljeniji tekstovi koji se odnose na osmansku epohu, Austro - Ugarsku, 
kao i  epohu II svjetskog rata.

Kada su u pitanju tekstovi koji obrađuju prethistorijski i antički period 
u BiH, valja izdvojiti i navesti sljedeće: Tomislav Anđelić, Ostaci kasnoantičke 
sakralne arhitekture u Vinjanima kod Posušja; Arheološka istraživanja na 
Bratačkom Gracu kod Nevesinja; Vukosava Atanacković Salčić, Arheološko 
nalazište na području Hutova blata; Praistorijski grob u Vojnu kod Mostara; 
Rimski epigrafski spomenik iz Kazanaca kod Gacka; Đuro Basler, Paleolitska 
umjetnost u Jadranskoj regiji Jugoslavije; Borivoj Čović, Tumulusi željeznog 
doba u Gubavici; Iljas Hadžibegović, Traganje za modernom naronom; Gojko 
Kraljević, Rimski novci iz Mostara i okoline; Almir Marić, Oslobođenici u 
zaleđu Narone; Adnan Busuladžić, Najstariji tragovi antičke pismenosti na tlu 
Rimske provincije Dalmacij; Almir Marić, Portretne stele na prostoru današnje 
Hercegovine – društveni kontekst.

Od tekstova koji obrađuju teme iz srednjovjekovnog perioda Bosne 
valja istaći sljedeće: Pavao Anđelić, Bišće i Blagaj: politički centar Humske 
zemlje u srednjem vijeku; Srednjovjekovna Humska župa Žaba; Ivan Balta, 
Diplomatička analiza latinskih isprava Bosankog bana Stjepana II Kotromanića; 
Šefik Bešlagić, Dva srednjovjekovna čirilička, epigrafska spomenika u okolini 
Makarske; Radoslav Dodig, Greda - srednjovjekovna nekropola u Crvenom 
grmu; Salih Jalimam, Marginalija o gostu Radinu i njegovom testamentu; Esad 
Kurtović, Kretanja u depozita Sandalja Hranića u Dubrovniku 1413-1435; 
Vlajko Palavestra, Sandalj Hranić Kosača u našim narodnim predanjima, 
Aleksandar Ratković, Grad Vidoški: prilog istraživanju i obnovi; Marko 
Šunjić, Venecija i posljednji bosanski kraljevi (1420-1463); Đuro Tošić, Donji 
tok Neretve u srednjem vijeku: sa posebnim osvrtom na trg Drijeva; Anđelko 
Zelenika, Stećci Jablaničkog područja (prilog proučavanju stećaka  Hercegovini); 
Adis Zilić, Pobuna u Konavlima i prateća razbojništva u sjeni pregovora oko 
Dubrovačkog stjecanja Pavlovića djela župe; Dževad Drino, Rudarsko pravo i 
nastanak gradske samouprave u srednjovjekovnoj Bosni.

Kroz tekstove koji se odnose na osmanski period vladanja Bosnom vrijedi 
posebno akcentirati sljedeće: Andrej Andrejević, Neimar Hajredin i njegov 
rad u Hercegovini; Esad Arnautović, Političke prilike u Mostaru i Hercegovini 
u posljednje dvije decenije Osmanske vladavine; Zejnil Fajić, Alipašina uprava 

prema Bračkovićevom rukopisu “Mala istorija događaja u Hercegovini” i njegova 
knjižna baština; Azra Gadžo - Kasumović, Stolac u osmanskom periodu; Lejla 
Gazić, Dvije mostarske medžmue kao kulturno - historijski izvori; Zlatko 
Hadžiomerović, Iz mostarske prošlosti (17. i 18. stoljeće); Hivzija Hasandedić, 
Mostarski kadiluk i njegove kadije; Skraćeni prevod (ekscerpt) Nesuh Age 
Vučjakovića vakufname (zakladnice); Kratak prevod (ekscerpt) druge vakufname 
Derviš Paše Bajezidagića iz Mostara; Bogumil Hrabak, Turska stražarska flotila 
u Neretvi (1490. – 1700.); Husnija Kamberović, Mostar sredinom 19. stoljeća; 
Safet Krkić, Vakufi Mostara kao forma privredne aktivnosti; Josip Leutić, Iz 
međunarodne nautičko-trgovačke i lučke djelatnosti luke na Neretvi u drugoj 
polovici 16. stoljeća; Amir Ljubojević, Na marginama rukopisnih djela Mustafe 
Ejubovića (1651. – 1707.); Drago Karlo Miletić, Mlinice na ušću Radobolje 
u Neretvu; Jusuf Mulić, Islamske bogomolje u Mostaru: prilog utvrđivanju 
godina njihove gradnje; Nusret Omerika, Pjesnici Mostara koji su stvarali na 
orijentalnim jezicima u periodu od 15. do 20. stoljeća; Enes Pelidija, Mostar u 18. 
stoljeću; Aleksandar Ratković, Novi podaci o mostarskoj tvrđavi; Ramiza Smajić, 
Zakon o timarima iz 1869. godine; Radomir Stanić, Nadgrobni spomonici sa 
natpisima iz 17. i 18. veka u groblju na Pašinovcu u Mostaru; Šaban Zahirović, 
Sidžli - pouzdan izvor podataka naše prošlosti; Anđelko Zelenika, Gabela kao 
obrambeni centar donje Neretve u doba Turaka; Behija Zlatar, Uloga vakufa 
u razvitku Mostara; Zlatko Zvonić, Revitalizacija kompleksa Ćejvan ćehajine 
džamije u Mostaru; Muhamed Ždralović, Djela Ibrahima Opijača u rukopisima 
Orijentalne zbirke jugoslavenske znanosti i umjetnosti, Faruk Taslidža, Početak 
urbanog razvoja Ljubuškog i njegovo stradanje u 17. stoljeću; Faruk Taslidža, 
Prilog proučavanju društveno – ekonomskih prilika u Hercegovačkom sandžaku 
u prvim decenijama XVII stoljeća; Aladin Husić, O značaju sidžila mostarskog 
kadije iz prve polovine 19. stoljeća za proučavanje historije Hercegovine.  

Od korpusa tekstova koji se bave historijom BiH u austrougarskom 
periodu posebno ističem sljedeće: Safet Bandžović,  Muhadžiri iz Hercegovine 
u Sandžaku nakon 1878. godine; Astrida Bugarski, Organizacija stanovanja u 
selima BiH s kraja 19. i počekom 20. stoljeća, Edin Čelebić, Kulturne prilike 
u Mostaru krajem 19. i početkom 20. vijeka; Političke i kulturne prilike u BiH 
krajem 19. i početkom 20. vijeka sa posebnim osvrtom o djelatnosti i ulozi 
kulturno - prosvjetnih društava; Ibrahim Kemura, Odraz društveno političkih 
prilika u Mostaru na društvo “Gajret”; Drago Karlo Miletić, Mostarski mostovi 
na Musali i Luci; Boris Nilević, Mostar u djelu historičara Vladimira Ćorovića; 

Saima Sarić, Tragom jednog dokumenta: (imenovanje gradonačelnika grada 
Mostara 1910. godine); Vlado Smoljan, Austrougarska ekonomska politika i 
privredni razvitak Hercegovine; Zijad Šehić, Prilog istraživanju vojske mostarkog 
dopunskog okruga u austrougarskoj epohi (1878. – 1918.); Muhamed Šator, 
Slika mostarskog govora u Anketi o jeziku 1897. godine; Elbisa Ustamujić, Sto 
godina časopisa Zora; Sandra Biletić, Bosanskohercegovačko izaslanstvo gradske 
i crkvene uprave posljednjem austrougarskom caru Karlu IV i carici Ziti 1917. 
godine.

Kada  su u pitanju tekstovi koji obrađuju period BiH u Prvom svjetskom 
ratu, vidljiv je njihov nedostatak, pa se u tom smislu može navesti tekst Ivana 
Balte, Zabilješke o hrvatskim i bosanskohercegovačkim vojnim jedinicama u 
Prvom svjetskom ratu, te tekst Roberta J. Donia, Mostar: Epicenter of Bosnian 
Student Movements on the Eve of World War I.

Tekstovi koji obrađuju period BiH u sastavu Kraljevine SHS (kasnije 
Kraljevine Jugoslavije) također su manje zastupljeni. U ovom smislu i kada 
je u pitanju predmetni period vrijedi istaći tekstove: Mina Kujović, Analitički 
inventar dokumenata o agrarnim odnosima u Hercegovini od 1920. do 1929. 
godine; Momčilo Radović, Revolucionarni radnički pokret u Hercegovini 
1919. - 1921. godina, Samija Sarić, Prilog u proučavanju kolonizacije (1918. – 
1934.) i agrarne reforme (1929. -1941.) u Hercegovini; Katica Tadić, Radničke 
biblioteke i čitaonice u BiH do 1941. godine; Ljubomir Zovko, Komunistička 
partija Jugoslavije u Hercegovini za vrijeme sporazuma Cvetković - Maček; Alen 
Zečević, Savremena građanska misao u djelu Huseina Ćišića.

Kada su u pitanju tekstovi koji se tiču perioda Drugog svjetskog rata, 
njihova zastupljenost je znatna, a treba istaći tekstove: Milan Bjelogrlić, 
Mostarska operacija; Drago Borovčanin, Organizacija i razvoj školstva u BiH 
u toku NOR-a; Rafael Brčić, Vojne i političke mjere okupatora i kvislinga za 
gušenje NOP-a u BiH u prvoj polovini 1942. godine; Boško Buha, Ratni listovi 
Hercegovačkih vojnih jedinica; Salko Fejić, Konjički (mostarski) bataljon, Jure 
Galić, Četrnaesta hercegovačka omladinska brigada; Stjepan Ivanković, Borbe 
Devete dalmatisnke udarne divizije za oslobođenje Hercegovine; Duvanjsko 
područje u toku Bitke za ranjenike; Vlado Ivković, Druga partijska konferencija 
nevesinjskih komunista 1942. godine; Husnija Kamberović, Parlamentarni izbori 
u BiH 1945. godine; Tihomir Klarić, Kulturna politika KPJ 1941. - 1945. godina; 
Drago Karlo Miletić, Italijanska reokupacija Mostara (septembar 1941. - juni 
1943. godine); Senija Milišić, Antifašizam Mostara u II svjetskom ratu; Nebojša 

Milivojević, Mostar u ustanku 1941. godine; Momčilo Radović, Aktivnost KPJ 
i narodnooslobodilačkih odbora na slobodnoj teritoriji u sjevernoj Hercegovini 
1941. - 1942. godine; Ivica Stojčić, Revolucionarni rad u Rudniku uglja u Mostaru 
od 1936. do 1943. godine; Džemil Šarac, Sa Mostarcima: (svjedočenja); Tripo 
Šarenac, Razvoj KPJ u bilećkom kraju; Ahmet Kurt, Savezničko bombardovanje 
Mostara u Drugom svjetskom ratu 1943-1945.

Kada se radi o tekstovima koji obrađuju period od 1945. do recentnog 
doba, valja apostofirati tekstove: Fuad Ćatović, Od boksita do aluminija; Sabit 
Hodžić, Muzej Hercegovine - osnivanje, rad, stradanje, perspektiva razvoja; Vera 
Katz, “Narodna demokracija” u politici KPJ 1949. - 1952. kroz prizmu mostarke 
oblasti; Radmilo Braca Andrić, Sjećanje na početak rada Univerziteta „Džemal 
Bijedić“ u Mostaru; Azra Đelmo, Modernizacija i oblikovanje potrošačke kulture 
u Mostaru ranih 1970-ih.

6. 	 Ostale rubrike historijskog karaktera
Kada su u pitanju ostale rubrike koje se javljaju u časopisu, a koje 

tretiraju historijske teme, bilo da se radi o prikazima knjiga ili su to tekstovi 
koji se odnose na nastanak i način čuvanja arhivskih dokumenata ili tretiraju 
književno stvaralaštvo i jezik našeg područja, itd., treba istaći sljedeće: Fazlija 
Alikalfić, Zbornik sjećanja o Mostarskom bataljonu; Tomo Anđelić, Tribunia 7; 
Boško Buha, Ratni listovi hercegovačkih vojnih jedinica: (bibliografija); Ibrahim 
Tepić, Bosna i Hercegovina u ruskim izvorima: (1856. – 1878.); Edin Čelebić, 
Hivzija Hasandedić: Muslimanska baština bošnjaka II (Herceg Novi i okolina, 
Imotska krajna, Makarsko primorje, zapadna Hercegovina); Hamdija Kapidžić: 
Ali paša Rizvanbegović i njegovo doba; Krsto Dabović, Zbornik sjećanja Radnički 
pokret, NOR i socijalistička revolucija na području Trebinja; Lutvo Džubur, 
Novak Mandić Studo: Gacko kroz vijekove; Aladin Husić, Vesna Miović-Perić, 
Na razmeđu: osmansko - dubrovačka granica 1667. – 1806.; Stjepan Ivanković, 
Vlado Ivković: Nevesinje 1941;  Nastanak i način čuvanja arhivskih dokumenata 
u Bosni i Hercegovini do oslobođenja 1945. godine; Adnan Kadrić, Kraći osvrt 
na književno-historijsku dimenziju rodoljubivih pjesama o Bosni na osmanskom 
jeziku; Husnija Kamberović, Galib Šljivo: Bosna i Hercegovina 1854. - 1860; Pavle 
Knezović, Roberto Salinas Price: Homerova slepa publika, Esej o geografskim 
uslovima za mesto Ilij u Ilijadi; Gojko Kraljević, Lična imena u knjizi “Vlasi 
i uspostava timarskog sistema u Hercegovini”; Esad Kurtović, Siniša Mišić: 

Humska zemlja u srednjem veku; Anali Dubrovnik, Anali Zavoda za povijesne 
znanosti HAZU u Dubrovniku; Mubera Maslić, Sidžil mostarkog kadije (1632. 
– 1634.); Duško Milidragović, Bileća u NOB i revoluciji, spomenica poginulim 
Bilećanima u NOP i revoluciji; Fehim Nametak, Hivzija Hasandedić: Spomenici 
kulture turskog doba u Mostaru; Senad Omerika, Muhamed Bekir Kalajdžić - 
Život i djela; Ibro Šator, Sjećanja boraca stolačkog kraja; Milan Škoro, Avdo 
Humo: Moja generacija; Zlatko Zvonić, Mudrost rađa toleranciju (naučni skup 
povodom 350 godina od rođenja Šejh Juje i 400 godina od predavanja Mesnevije 
u Mostaru); Muhamed Ždralović, Djela Ali - dede Mostarca u rukopisima 
Orijentalne zbirke Arhiva Jugoslavenske akademije znanosti i umjetnosti; Lejla 
Gazić, Katalog arapskih, turskih i bosanskih rukopisa Muzeja Hercegovine 
Mostar; Irma Marić, Zbornik radova prvog međunarodnog kolokvija: Bosanska 
usmena tradicija u kulturi svijeta; Edita Mulaosmanović, Naučni skup: “Husein 
Čišić i Ibrahim ef. Fejić znameniti Mostarci”; Adnan Kadrić, Hronogrami / tarihi 
dvojice mostarskih divanskih pjesnika s početka 17. vijeka u Istanbulu; Hajrudin 
Motika, Zaštita stećaka sa lokaliteta Gostinovac u Ostrošcu; Mesud Hero, 
Enver Imamović: Prijestolni Bobovac: arheološko - historijski vodič, Sarajevo, 
2019; Alma Leka, Bosna i Hercegovina fotografijom Antona Zimola, Muzej 
Hercegovine, Mostar, 2019.  

7. Zaključak
Časopis „Hercegovina“ je prvi časopis u regiji Hercegovine koji je na 

naučan, sistematski i sveobuhvatan način tretirao i tretira teme iz hercegovačke, 
ali i bosanskohercegovačke prošlosti. Koncepcija časopisa je takva da ne pravi 
limite, nego obuhvata širok dijapazon historijskih tema. Prije svakog od tri 
perioda izlaženja i publikovanja ovog časopisa, osjećala se praznina i ukazivala 
potreba i nužnost za jednim ovakvim časopisom u Mostaru i Hercegovini. 
Gašenje časopisa „Hercegovina“ uvijek je na svojevrstan način hendikepiralo i 
siromašilo naučnoistraživački rad Mostara i Hercegovine iz domena historije.

O tiražu u prvom periodu izlaska (1981 - 1990.) nemamo podataka, dok 
je u drugom periodu izlaska časopisa (1997 - 2003.) on bio promjenjiv. Broj 9. 
imao je tiraž od 800 primjeraka, br. 10 od 900 primjeraka, dvobroj 11-12 od 
900 primjeraka, dvobroj 13-14 od 900 primjeraka, te dvobroj 15-16 od 600 
primjeraka. Broj 17 (treći period izlaska), ima tiraž od 600 primjeraka, dok 
broj 18 ima tiraž od 300 primjeraka.


